
Bizikleta ala autoa? 


Espainako Vuelta ikusten ari nintzen bitartean, iragarki bat telebistan ikustean harrituta geratu naiz. Honela zioen: «Txirrindularitza sufrimendua da, eros ezazu auto bat». 

Alde batetik, demagogikoa dirudien arren, ibilgailu partikularra gehiegi hartzea munduko arazo handienetako bat da. Guden eragileetako bat da ikusi Irak edota Afganistan, adibidez, istripuengatik milioika hildakoren eragilea da 1.171.000 1998an, beste milioika hildako eta gaixo kutsadura eta autoa gehiegi hartzeagatik eta gehiegi diot, joan-etorrien erdia 3 km baino motzagoko ibilbideak egiteko direlako.Azpiegiturak egiteko, diru-eralketa handia dago, eta horiek burutzeko, natura eta landa lapurtu behar ditugu.Zarata, estresa, agresibitatea, abere hilketa, klima aldaketa eta abar eragiten ditu. Leku asko behar du eta normalean, besteen lekuak (espaloiak, zebra-bideak...) erabiltzen ditu. Laburbilduz, berebila garraioetatik solidario izendatzeko azkena dela esan daiteke. 

Baina badago sufrimendu gehiago, garrantzi gutxiago daukana, baina bai aintzat hartzekoa: salneurria. Ziur aski, oso jende gutxik ikertu ditu kotxearen benetako gastuak eta ez daki zenbat balio duen kilometro bakoitzak bakarrik erregaiaren gastua kontutan hartuz. Hala ere, erregai gastuei gehitzen badizkiegu erosketa-salneurria, asegurua, gurpilak, olioa, azterketak, zergak, bidesariak, aparkalekuak, matxurak, eta abar, eta zatiketa egiten badugu egindako kilometroen artean, 22 zentimo ateratzen zaigu, batez bestekoa. Alegia, Iruñetik Tafallara 7,78 euro kostatzen da autoz, eta trenez 2,55 euro.Bestalde, txirrindua ez da batere zaratatsua, ez du kutsatzen, erregai berriztagarria erabiltzen du (garbantzu plater bat adibidez), edozein lekutan gorde daiteke, merkea da, osasuntsua, ona da sasoian mantentzeko, ez da estresagarria, baketsua da, gimnasioa aurrezten duzu, hirietan distantzia motz eta erdiko ibilbideetan garraiorik azkarrena da, gastu gutxi dauka, eta abar. Asmakizuna: non dago benetako sufrimendua? 

